
Isabel Menendez: 

«Autoritatea eta mugak ezarri gabe ezin da hezi» 

Gazteen izaera eta gurasoen jokaera aztertu ditu psikologoak Bilbon 

asier iturriagaetxebarria - BILBO 

«Helduok nahiko genukeen lekutik edo egon beharko luketen lekutik urrunegi daude gure gazteak, eta horrek oldarkor eta bortizki jokatzea eragiten die». Isabel Menendez psikologoaren hitzak dira, atzo Bilbon Nerabezaroa eta indarkeria: krisia edo patologia? izeneko hitzaldian esandakoak. Azaldu zuenez, nerabezaroa bizitzako bigarren erditzea da: lehenengotik umea jaiotzen da, eta bigarrenetik, gizona edo emakumea. Baina, erditze guztiek bezala, sufrimendua eragiten dute. Horri behar bezala aurre egiteko informazioa edukitzea ezinbestekoa dela esan zuen. Neska-mutikoek, irakasleek eta, batez ere, gurasoek izan behar dute informazioa, nerabezaroa ahalik eta ondoen igarotzeko. 

Nerabeen arteko indarkeria kasuak azken urteotan Espainian nabarmen gehitu direla esan zuen Menendezek: 1990. urtetik gaur arte, adingabeek eginiko delituen kopuruak %490 egin du gora, seme-alabek erasotako gurasoen kopuruak %28 egin du gora eta irakasleen %80k diote inoiz ikasleek baita ikasleen gurasoek ere eraso egin dietela. Zenbaki hutsak hor egon arren horiekin kontuz ibili behar dela esan zuen galdera-eskeen txandan Angel Bao Bizkaiko Diputazioko Gizarte Ongizate zuzendariak entzuleen artetik. «Lehen ere gertatzen ziren horrelakoak, baina ez ziren gaur bezala zenbatzen. Hala ere, egia da zerbait gertatzen ari dela».Zerbait gertatzen ari delako eta horren arrazoiak bilatzeko eman zuen hitzaldia Menendezek. Gijongo (Asturias, Espainia) psikologoaren hitzetan, familian, eskolan eta gizartean eragin behar da, nerabe baten jarrera oldarkorra saihesteko, edo oldakortasun hori indarkeria ez bihurtzeko. Izan ere, nerabeak jarrera oldarkorra izatea ona da: «Baina, gauza guztiak bezala, neurrian. Orain ez badu egiten, geroagoa egin beharko du, bere nortasuna bilatzen ari delako». Jarrera hori izateko arrazoi fisikoak ere badaudela argitu zuen. Gizakiak 20 urte bete arte behar bezala garatu gabe izaten ditu burmuinaren alboak. Hain zuzen, burmuinaren alboak arrazoiarekin jokatzen laguntzen digu. «Horregatik bulkadaka jokatzen dute nerabeek. Ez daukate planifikatzeko gaitasunik, eta zerbait gustatzen ez bazaie, esan egiten dute eta kito, beste ezertan pentsatu gabe». 

Nerabezaroa «arrisku aldia» dela kontuan izanda familiaren jokaera «funtsezkoa» dela azpimarratu zuen, eta heziketaren eragile nagusia berau dela azaldu. «Familiak maitasuna eman behar dio, baina mugak non dauden oso ondo zehaztuta». Umeek eta nerabeek nahi dutena ezin dutela egin esan zuen. Gogoratu zuenez, orain urte batzuk gazteekin jarrera «zorrotzegia» izaten zen; gero, jarrera «bigunegia» etorri zen. «Umeari zerbait esateak trauma bat eragingo ziola entzun dugu sarritan, baina hori ez da horrela. Umeak ulertu egin behar du zergatik ezin dituen zenbait gauza egin». Hala, autoritate hitza berreskuratu behar dela esan zuen. «Baina ez autoritarismoa. Autoritatea eta mugak ezarri gabe ezin da hezi. Horrela aritu gara, eta emaitzak begi bistakoak dira». Umea edo nerabea inoiz ez dela jo behar argitu zuen, «gaur amak emandako ostikada bihar gaztearen ukabilkada bihur daitekeelako». 

Guraso batzuen «utzikeria» 

Horren harira, gaur egun zenbait guraso umeen hezkuntzan «utziak» direla salatu zuen, beren seme-alaben heziketa beste batzuen esku uzten dutela eskola, epaitegiak, Polizia.... «Guraso askok beren umeekin liskarrik ez dute nahi, eta horregatik ez dute esku hartzen, eta nahi dutena egiten uzten diete. Horren atzean, autoritate falta nabarmena dago. Guraso heldugabeak izaten dira». Era berean, beren ardura ez hartzeko jarrera hori erosotasunarekin lotu zuen. «Umea hezteko, gurasoak gogoko dituen gauza asko albo batean utzi behar dira. Baina guraso batzuk ez daude hori egiteko prest». 

Familiak bezala umeen eta gazteen hezkuntzan eskolak leku garrantzitsua daukala esan zuen, «batez ere irakasleen esku ardura gehiegi uzten ari garelako aspaldian». Hori dela eta, irakasleari erabateko laguntza emateko eskatu zuen. «Galduta daukaten prestigioa berreskuratu behar dute irakasleek gizartean».Gizarteak berak ere garrantzi handia duela agertu zuen, «azkenean umeak ikusten duena egiten duelako, ez esaten diote-na». Hori dela eta, komunikabideen, bideo jokoen eta helduen arteko harremanak zaintzeko eskatu zuen, eta erakunde publikoei jarrera aktiboagoa izateko. 

INDARKERIA 

Mutilak eta arazoak dituzten familietakoak

 Indarkeria erabiltzen duten nerabeen soslaia egin zuen Isabel Menendez psikologoak. Hainbat ezaugarri eman zituen, baina argi utzi nahi izan zuen horien batuketak eragin ohi duela indarkeria. Esan zuenez, desegituratutako familietakoak izaten dira. Gehienetan, mutilak (%80), baina emakumeak indarkeria erabiltzen dutenean oso oldarkorrak izan ohi direla esan zuen. Oro har, oldarkorrak izaten dira, eta ez dute jakiten euren sentimenduak eta emozioak kontrolatzen eskolak hori irakatsi behar duela nabarmendu zuen. Bestalde, besteen lekuan jartzeko, arazoak izaten dituzte, eta ez dakite euren errua onartzen. Emaitzak azkar nahi izaten dituzte. 

